Арумысез, исәнмесез кунаклар, керәшен карендәшләр!

Әгәр дә тормышның җитешмәгән, көйләнмәгән урыннары без аналардан гына торса, көйләп, җитештереп, парларын табарга булышып, бөтен кешене бәхетле итеп яшәтер идек. Сөйләгәннәрдән аңлаганча, без бүген монда тормышның эченә кереп сөйләшергә, киңәшләшергә килеп туган проблемаларны бергәләп чишеп булмасмы – дигән уй белән җыелдык.  Мин үзем – пенсиядәге укытучы, Түбән Кама шәһәреннән килдем. Яшлегемдә керәшеннәрнең бай рухи мирасы – җырлары, йолалары, гореф-гадәтләре бөтен үзенчәлеге белән сакланган керәшен авылы Сәвәләйдә эшләргә туры килде. Шул вакытларда өлкәннәр белән аралашудан соң керәшен сәнгате белән турыдан үзләштерергә мөмкинлек булды. Бу сәнгатьне сәхнә аркылы яшьләргә яңартып кайтару теләге дә шул вакытта барлыкка килде. Туган уй-хыялларымны 40 елдан соң гына тормышка ашыра алдым.

Бүгенге көндә Түбән Кама шәһәренең 2-нче мәктәбендәге “Мәңгелек чишмә” дип аталган музейда эшлим. Музейның ачылганына 9 декабрьдә 1 ел тула. Музейдагы экспонатларның күбесе керәшеннәрнең яшәү рәвешен, киемнәрен, гореф-гадәтләрен, эш коралларын, бәйрәмнәрен чыгылдыра. Беренче мәртәбә керәшеннәр томышына багышланган фотолардан стендлар төзеп куйдым. Мондагы бай материал (350 экспонат) Түбән Кама төзүгә өй нигезләрен биргән Актүбә, Чәбия  авыллары тарихына карата җыелды. Керәшеннәр турында музей ачылганын белгәч, Түбән Кама районындагы Келәтле, Балчыклы, Субай, Нариман авылларыннан да күп экспонатлар килде.  

Бу музейга мин Туристлар үзәге тәкъдим-юлламасы белән эшкә урнаштым. Укучыларымны керәшен культурасы, сәнгате  белән таныштыру, өйрәтү уе белән “Керәшеннәрдә культура һәм сәнгать үсеше” дигән программа төзедем (әгәр дә минем белән янәшә эшләргә дәрте булган кешеләргә, кызыксынучыларга биреп җибәрә алам). Шушы программада каралган яшәү рәвешебезне без мәктәпләрдә бик мавыктыргыч итеп күрсәтәбез. Кайбер йолаларны, уеннарны, борынгы эш коралларын ничек куллануны елга 2 – 3 мәртәбә шәһәрдә телевидение аша күрсәтәбез.

Мондый чаралардан соң укучыларның керәшеннәр тормышы белән кызыксынулары арта. Чыгышлар ясау өчен төрле авыллада кулланылган төрле фасоннар белән керәшен күлмәкләре, алъяпкычлар тектем. Музей эшендә катнашкан балалар авыллардагы туганнарына кайткан вакытта әбиләреннән шул якларның уеннарын, йолаларын язып алып киләләр. Боларны бергә туплап, киләсе буыннарга мирас итеп, китап итеп чыгару хыялы белән дә яшибез без. Эгәр бу эшкә яза белә торган фидакярь кеше алынса, укучыларым белән бик теләп ярдәм итәр идек. Музей – ул үткән буын белән бүгенге буыннарның яшәешен чагыштырып һәм ялгап карарга ярдәм итүче хәзинә бит. 

Безнең максат: үзебез яшәгән җирнең, төбәкнең тарихын белү, аны өйрәнү, саклый белү һәм нәсел горурлыгын саклау; бездән алдан яшәгән буыннарның тарихын мөмкин кадәр тирән булганча язып калдыру; табигать белән бергә, аның акыллы баласы булып яшәү, аңа зыян китермәү. Бу өлкәдә эшләгән эшләребез дә бар. Зур һәм матур итеп эшләнелгән нәсел агачларын Василий Иванович Игнатьев, Петр Ионович Ибаев китерде (язучыларның берсе  керәшеннәр турында китап язырга уйласа, безгә килеп чыксын иде, бездәге материаллар белән танышу алар өчен файдалы булыр иде).

Борынгыдан килгән йолалар, төрле ырымнар, серле, тылсымлы, йөрәк җылыткыч сүзләр, такмаклар, җырлар белән белән үрелеп баралар һәм алар шул йоланың аерылмас бер өлеше, аның бизәге булып торалар. Ел фасылларына караган йолалар һәм бәйрәмнәрнең тарихы бик ерактан килә. Алар буыннар арасындагы бәйләнеш, бер-берсеннән өйрәнү, үрнәк алу, бердәм булып яшәргә хезмәт иткәннәр. Менә шундый бер йоланы – “Чиләк салуны” (татарларда аны “йөзек салу” дип тә әйтәләр) укучылар белән күрсәтергә әзерләнәбез.

Керәшен җырларын, бигрәк тә аларның көйләрен, башкарышылының асыл яңгырашын сыйфатлы магнитофон ярдәмендә яздырып җыю мәсьәләсе бүгенге көнгә кадәр нигезле рәвештә оештырылмаган, чөнки гади магнитофон белән генә “чыш-пыш”лы тавышлар чыгарган гади техника белән генә буыннар өчен сакланырлык мирас җыйнап булмый. Бу мөһим эш өчен җитди сыйфатлы аппаратура һәм эш җаен белгән белгечләр кирәк. Кызганыч ки, иске көй алымнарын белгән кешеләрне табу елдан ел кыенлаша. Аларның күбесе инде өлкәннәр белән китеп югал бара. Икенче бер мәсьәлә – ул йола җырларын ансамбльләрдә файдалану. Ләкин аларның көен белүчеләр һәм аларны яшьләргә өйрәтә алучылар да аз калды. Монда да өлгерергә кирәк. 

Минем үземдә дә 1960 еллардан башлап җыелган җырларның текстлары саклана. Әйк, керәшен такмаклары да үзе бер хәзинә. Мондый такмакларны укучым Абдулов Альберт (ул “Мунча ташында” баянчы) миннән алып 500 йөздән артык тираж белән кассета чыгарды. Ул җырлар, такмаклар Төркия, Финляндия, Канадада яшәүче керәшеннәргә бүләк булып китте.

Керәшеннәрнең үзенә генә хас йөрәккә ятышлы матур җырларын, киемнәрен халыкка кайтару максаты белән “Сүрәкә” фолҗклор ансамбле оештырдык. Бу ансамбльне 1994 елдан миңа җитәкләргә туры килде. Киемнәрнең милли үзенчәлеген күрсәтеп, төрле як керәшеннәрнең күлмәкләрен тегергә туры килде. Чөнки Татарстанда, галимнәр әйтүенчә, биш төркем керәшен яши, нагайбәкләрне санамаганда.

Беренче мәртәбә 1994 елның 23 апрелендә бу ансамбль “Гомерләр итейек бергәләп” дигән баш астында Олы көнне сәхнәләштереп күрсәттек. Аңа бер-ничә вариант сценарий яздган идек. Халык тарафыннан бу бәйрәмне караганда, сөенеп, елап утырганнарын да күрдек. Монда ниндидер бер ямансулы уяну сизелде... Чаллыда Питрау булса, Түбән Камада халык Олы көнне көтеп тора. 

Җырчы Галина Казанцева инициативасы белән “Сүрәкә” ансамбле Казанда үткән II Бөтендөнья татар конгрессы кунаклары алдында да чыгыш ясады. Түбән Кама районындагы чыгышларыбызны да һәрвакыт көтеп алалар. Андагы конөертларыбызда керәшен йолалары, бәйрәмнәр тарихы турында суйләп алып барабыз. “Сүрәкә” ансамбленең үзенчәлеге шунда: монда катнашучылар Балык Бистәсе, Саба ягы, Мамадыш, Чистай, Чаллы, Әлмәт, Минзәлә, Теләче, Мөслим, Зәй ягы керәшеннәреннән тора. 

Һәр кешенең күңленә туган ягы, ата-анасы, әби-бабасы, урсанасы-урсатасы җырлары якын. Шулай булгач, ансамбльдә катнашучылар тарафыннан үз як җыр-моңнары башкарыла. Бүгенге көндә ансамбльне Татарстанның атказанган мәдәният хезмәткәре Галина Сабирова җитәкли. Яшьләр дә килде. Керәшен уен коралларын ясадык: аларның яңгыравы көйләребезне матурлый. Хәзерге вакытта күптавышлы башкару алымнарын үзләштерү буенча эшлибез. Ләкин әле инструментлар җитми. 

Керәшеннәрнең йола бәйрәмнәреннән: “Туй күренеше”, “Нардуган”, “Олы көн”не аерым сценарий төзеп күрсәттек. Аларны туплап барабыз, бәлки, алдагы көндә кулланма итеп бастырып булмасмы? Бүгенге көндә Муллин М.Н. һәм Князев В.Г. ярдәме белән сәхнә киемнәребезне яңарттык.

Матур инициатива буларак, традицияләребезне яшләргә өйрәтү максаты белән пенсиядәге укытучы Усачева Анастасия Тимофеевна балаларны оештырып “Энҗе бйртекләре” дигән ансамбль төзеп эшли башлады. Аларга да киемнәр кирәк. Тамашачылар балалар чыгышларын бик яратып карый. Бүгеге көндә шушы балалар ансамбле белән берлектә, “Сүрәкә” ансамбле катнашында “Мәңгелек чишмә” музеенда керәшеннәр мәдәниятенә һәм сәнгатенә багышланган фильм төшереп булмасмы дигән уй белән яшибез. Укучыларым бу фильмда йола уеннары белән катнашырга әзер.

Керәшен җәмгыяте, асыл керәшен затларыбыз ярдәмендә белән эшләгән эшләребезгә йомгак ясап түбәндәге проблемаларны да халык алдында куясы килә.

1. Бу эшләрне системалы, нәтиҗәле эшләү өчен президент янында милләтләр белән эшләүче белгечкә без (керәшеннәр) мөрәҗәгать итәрлек даими комиссия булдырылсын иде.                    

2. Керәшеннәрнең югалып бара торган үзенчәлекле мәдәниятен, тарихын, гореф гадәтләрен, үзенә генә хас асыл рухи мирасын, йолаларын, телен, иманын саклап калып, яңартып, үстереп, аларны гомуммилли бәрәкәткә әйләндереп, дөнья күзенә күрсәтәсе иде. 

Без керәшеннәр бер киң болынның чәчәкләре ич. Бер киңлкетә яшәп мәдәни, рухи татулыкны, аның экология тигезлеген саклый алсак иде.

